
O AVIÓN


			O son do avión voando baixo é o primeiro indicio de que as cousas van mudar. Anxela esperta sobresaltada co ruído dos motores sobre a súa cabeza. A casa treme. Xa escoitara avións voando baixo outras veces –o aeroporto de Vigo está preto da casa–, pero nunca con tanta intensidade. Irase estrelar?

			Ás veces o tempo parece elástico, e ese momento gomoso faise eterno ata que o estrondo do avión comeza a diluírse, en dirección ás pistas de aterraxe.

			Baixando amodo a saba que lle cobre a cara, Anxela espreita a escuridade. Que estraño, tan preto de terra! Non ten moito máis tempo para darlle voltas ao asunto, axiña o peso do sono lle pecha os ollos.

UN DÍA CALQUERA


			Ás sete da mañá soa o espertador. Baixa correndo as escaleiras e abalánzase sobre o almorzo antes de regresar de novo ao seu cuarto para se vestir. Anxela vive nunha aldea a quince quilómetros de Vigo, pero vai á cidade ao instituto. Seu pai, Lois, traballa no Museo Arqueolóxico e é máis sinxelo para el achegala no coche de camiño ao traballo ca levala ao instituto da vila máis próxima.

			Hoxe Lois anda algo acelerado, non para de meterlle présa á filla. Antes das oito e cuarto déixaa na porta do instituto e arranca o pequeno Corsa granate case sen despedirse. 

			Este ano Anxela comezou 1º da ESO e estáselle a facer un pouco costa arriba, son tantos cambios! Os compañeiros de clase están igual de nerviosos ca ela. Os inicios sempre son difíciles, aínda que no seu caso axuda ter algunha que outra cara coñecida.

			Moitas das materias son novas e máis complicadas. Os profesores parecen todos bastante simpáticos e agradables, agás o de Historia, que é un pouco difícil de describir, entre serio e antipático. Con todo, como di a súa avoa, será cuestión de «andar e ver».

			O comedor nada ten que ver co do colexio, neste poden sentar con quen lles pete! Anxela come todos os días cos seus amigos Jorge e Sabela. Coñéceos dende que era unha cativa. Non lembra cando foi a primeira vez que se xuntaron, pero dende ese momento non hai quen os separe. Jorge é algo tímido, pero moi espelido; adoita ser a voz da razón, pensa as cousas dúas veces antes de actuar. Sabela é moito máis impulsiva, sempre está rindo e gústalle arriscar e facer tolerías, como aquela vez que entrou no eido do veciño e intentou montar a vaca. Acabou escapando a fume de carozo diante dos seus cornos!

			[image: ]

			Nos corredores do instituto non se fala doutra cousa esa mañá, todo o mundo escoitou falar do avión que pasou a rente das casas, incluso hai rumores de que acabou estrelándose antes de chegar ao aeroporto de Peinador. Jorge e Sabela tamén espertaron co rebumbio, os tres amigos comentan o susto nocturno de camiño á aula.

			Antes da clase de Historia toca Plan Lector e o profesor reparte exemplares de xornais do día, onde poden ler de primeira man a noticia sobre o misterioso voo nocturno.

			[image: ]

			Así que fora iso o que pasara! Agora entende por que o pai estaba tan nervioso esa mañá, seguro que quería chegar canto antes ao traballo e botarlles un ollo a eses restos. Estudou Historia e especializouse en Arqueoloxía. O seu tema de estudo preferido son os petróglifos, eses gravados feitos en pedra hai milleiros de anos que salpican a xeografía galega. De feito, é un recoñecido especialista no tema.

			Unha vez pasan os vinte minutos de lectura, dá comezo a clase. O antigo e solleiro Exipto está lonxe da chuviosa aula, pero a través das páxinas do libro de texto séntese un pouco máis cerca.

CONFIDENCIAL


			Malia todos os intentos de Anxela por iniciar unha conversa, Lois non parece moi comunicativo de regreso á casa. Absorto nos seus pensamentos, olla en fite a estrada e non contesta ningunha das preguntas que Anxela lle fai sobre os restos que levaba o avión sinistrado.

			Tampouco é algo raro nel, os novos achados sempre o somen nun estado que consta de dúas fases: un primeiro silencio reflexivo durante o cal se encerra no seu estudio, e unha segunda fase de euforia, onde comparte a información que atopou, en bucle, ata que todo o mundo ao redor é consciente da relevancia do descubrimento. Porén, esta vez semella ir máis calado do habitual. Dende logo, se hoxe Anxela quere saber algo dese tema vai ter que ser por outras vías.

			A tarde transcorre coma calquera outra: deberes, ler e ver a tele un chisco. Hoxe cea soa, está acostumada a non molestar o pai cando se pecha así no seu despacho; xa sairá da cova nalgún momento da noite para picar algunha sobra. 

			Os espaguetes con bonito e tomate están algo insípidos, así que Anxela recolle o prato e, cun plátano na man, vai para a cama.

			Está lendo aínda cando escoita que se abre e pecha a porta do despacho. Axexando dende o seu cuarto, Anxela ve como Lois baixa amodo as escaleiras mentres frega as costas. Sempre di que tantas horas sentado esnaquizan os riles a calquera. Este é o momento!

			Achégase con pés lixeiros ao despacho, non ten moito tempo. Abre con tino, ás veces a porta rincha e non quere por nada do mundo que o son se sinta na planta de abaixo. A mesa está ateigada de papeis e libros, todos desordenados e formando torres uns por riba dos outros. Pero hai algo que lle chama a atención en canto entra: unha carpeta amarela destaca sobre as demais. Na súa tapa, un selo grande e vermello indica que o seu contido é

			CONFIDENCIAL

			Ábrea con ansia. No interior só hai dous folios escritos a ordenador e unha fotografía. O que lle interesa non son os papeis, senón a imaxe. Nunha nota indícase que se corresponde co achado arqueolóxico que viaxaba na carga do avión. Impactada, analízaa devagar. Como pode ser que algo que ela coñece ben viaxase nun avión procedente de Roma?

			A instantánea amosa un petróglifo, un gravado rupestre en forma de labirinto. Hai outros semellantes ao da foto por esa zona de Galicia, mais este en concreto… é igualiño a un que está ao lado da súa casa! O labirinto describe unha forma circular e, no seu interior, unhas tallas debuxan unha figura pouco recoñecible.

			Os pasos de Lois subindo os chanzos asústana e afástana dos seus pensamentos. Axiña recolle todo para deixalo como estaba e bótase a correr cara ao seu cuarto. Non consegue descansar moito esa noite. As ideas buligan na súa cabeza. Que conexión pode haber entre o gravado da fotografía e o que ela coñece? Está claro que ten unha visita que facer a vindeira tarde.

			Á mañá seguinte, no instituto, as horas pasan devagar. Non é quen de centrarse, mesmo un par de profesores lle chaman a atención. Jorge e Sabela óllana estrañados, non é habitual que a súa amiga estea tan taciturna e reflexiva. Sen dúbida, algo anda a matinar, e cando iso pasa… parécese moito ao seu pai, comentan entre risos.

			En canto chega á casa, Anxela colle a bicicleta e a merenda e enfila pola pista forestal. O lugar ao que se dirixe é secreto, nunca lle falou a ninguén del, nin sequera ao seu pai. Trátase dun pequeno claro cuberto de laxes e penedos, que se abre entre as carballeiras dun outeiro próximo. Un dos penedos, o máis grande, garda unha pequena cavidade onde a moza se agocha cando as cousas van mal, cando parece que non teñen arranxo ou cando estraña tanto a nai que non atura estar na casa. Alí atopa acougo sempre. 

			Nunha desas laxes foi onde descubriu, hai xa tempo, o gravado. Nunca llo mencionou ao pai porque non quere perder a exclusividade do recanto, aínda que ás veces sinta que está a cometer unha pequena traizón.

			Apoia a bici nun carballo e camiña paseniño cara á pedra tallada. Cando se agocha para observala, os raios do sol do serán, oblicuos e dourados, iluminan perfectamente os trazos e destacan as formas marcadas no granito hai tantas estacións. 

			Espreita o gravado durante moito tempo, paralizada. Non dá creto. Antes o petróglifo era exactamente igual ao da fotografía, mais agora… mudou! Pódese recoñecer por fin a figura que levaba tanto tempo acubillada no centro do labirinto. Esperto e vixiante, un animal olla o mundo dende a pedra... É un gato!

A NOSA TERRA

Meércores, 10 de outubro

Aterraxe de emerxencia
en Vigo dun voo procedente de Roma

O aparello sufriu un problema no tren de aterraxe e chegou con dificultade ao destino.

O avién de Romulus Airlines con
destino Vigo realizou esta madru-
gada unha aterraxe de emerxencia
no aeroporto de Peinador, despois
de sufrir un problema no tren de
aterraxe. O voo partira de Roma
ditias horas e medfi)a antes, con dez
pasaxeiros a bordo. Entre a carga
que transportaba, destaca un frete

con restos arqueoléxicos de orixe
galega descubertos durante a esca-
vacion dunha necrépole en Roma.
Retornaban a Galicia para o seu
estudo en contexto e fan ser reco-
llidos por membros do Museo Ar-
queoldxico da cidade olivica.

As causas do accidente ainda non se
esclareceron.

